
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

ЦИФРОВОГО РАЗВИТИЯ НАЦИОНАЛЬНОЙ ЭКОНОМИКИ 

 
Аннотация. В статье анализируются и сравниваются концепции цифровой экономики, выявляются 

Кириш. Жаҳон амалиётидаги ҳозирги  глобал билимлар иқтисодиётига ўтиш 

жараёнлари билим ва илмий кашфиётларни маҳсулотга айлантириш талабларини 

қўйиши билан бирга инновациялар, мослашиш ва янги технологиялардан фойдаланиш 

салоҳияти ҳам миллий, ҳам жаҳон иқтисодиёти учун ўсишнинг асосий омилларидан 

ҳисобланади. 

Иқтисодий ривожланишнинг ҳозирги босқичидаги ўзига хос хусусиятлари 

шундан иборатки, рақамли технологиялардан (сунъий интеллект, башоратли 

таҳлиллар, 3D технологиялар, буюмлар интернети) кенг миқёсда фойдаланиш билан 

бирга ижтимоий-иқтисодий тизимнинг барча соҳаларида иқтисодий фаолият 

субъектлари ва жараёнлари бўйича тўпланган  рақамли маълумотлар массивини 

иқтисодий ахборот тизимларида тўлиқ ва самарали ҳаракатланишни тақозо этади. Шу 

билан бирга, иқтисодиётнинг алоҳида ўзаро бир биридан фарқ қилувчи анъанавий 

тармоқлари бир хил бўлмаган даражада ривожланиш хусусиятига эга бўлиб, ёндош 

соҳалар ўртасидаги фарқ қилувчи жиҳатлари ўзгариб бориши билан бирга илгари 

мавжуд бўлмаган янги фаолият йўналишлари яратилмоқда, бир биридан тубдан фарқ 

қилувчи бизнес-моделлар пайдо бўлмоқда. 

Ҳозирги кунда жаҳон амалиётида кечаётган глобал  иқтисодий  жараёнлар 

миллий рақамли иқтисодиётни ривожлантиришда асосий омилларга эътибор 

қаратишни, жумладан, ишлаб чиқаришни бозордаги индивидуал талабларни 

қаноатлантира оладиган маҳсулот ва хизматларга йўналтириб янги иш ўринларини 

яратишга имкон берувчи ва мамлакат рақобатбардошлигига ижобий таъсир 

кўрсатувчи,  қулай бизнес муҳитини яратувчи, зарур хизматларни доимий 

ривожлантириш ва такомиллаштиришга имкон яратадиган инновацион ишланмаларни 

узлуксиз рағбатлантириб боришни талаб қилади. 

Рақамли трансформация жараёнлари катта мураккаблик ва кўп ўлчовлилик 

билан тавсифланувчи омилларга асосланади. Жумладан, энг муҳим ва тўғри стратегик 

қарорлар қабул қилиш ва натижавийлигини баҳолашда, асосий йўналишларда 

ривожланишни режалаштириш ва тескари алоқали билдирилган фикр-мулоҳазалар 

асосида таҳрирловчи таъсирларни амалга ошириш орқали ўз вақтида бундай 

омилларни аниқлаш ва ўлчаш имкониятига эга бўлиши зарур бўлган кўплаб турли 

омиллар таъсир кўрсатади. 

Рақамли технологияларни ривожлантириш ва фойдаланиш самарасини баҳолаш 

бўйича дунё ҳамжамиятида етарлича катта тажриба тўпланганлиги билан бирга 

рақамли иқтисодиётнинг бир қатор янги технология ва ҳодисаларини статистик 

баҳолаш соҳасига етарлича эътибор қаратилмаган, халқаро кузатув стандартларини 

модернизация қилиш ва рақамли иқтисодиётнинг турли жиҳатларини баҳолаш ҳамда 

ҳажмини аниқлаш бўйича тартибларни ишлаб чиқиш эса халқаро ҳамкорликни талаб 

этади. 

Аксарият ҳолатларда Ўзбекистонда етакчи давлатлардан ортда қолсада охирги 

йилларда ахборотлашган жамият ва рақамли иқтисодиётни ривожлантириш бўйича 

аҳамиятли чора-тадбирлар ишлаб чиқилди. Ўз навбатида ортда қолиш сабабларини 

аниқлаш ва уни бартараф этиш чора-тадбирларини ишлаб чиқиш, рақамли 

иқтисодиётни янада ривожлантириш юзасидан илмий-тадқиқот ишларини олиб бориш 

зарур. Иқтисодиётнинг барча тармоқларида рақамли технологиялардан фойдаланишга 

тайёрлик даражасини янада батафсил ва ҳар томонлама мажмуавий таҳлил қилиш 

долзарблигича қолмоқда, шу маънода уларнинг иқтисодий ва ижтимоий жараёнларга 

кўрсатадиган бевосита таъсирини баҳолаб олиш зарур бўлади. 

Ўзбекистонда рақамли иқтисодиёт ривожланишининг ҳозирги ҳолатини таҳлил 

қилиш жаҳон амалиётида тўпланган тажрибани ҳисобга олган ҳолда амалга 

оширилиши зарур. Таҳлил мажмуаси,  AКТ инфратузилмаси ва AКТдан фойдаланиш, AКТ 

бозори, ахборот саноати, инновацион салоҳият, AКТдан фойдаланишда ишонч ва 

хавфсизлик, асосий соҳаларни ривожлантириш учун AКТдан фойдаланиш даражаси 

билан боғлиқ асосий кўрсаткичлардан ташкил топган бўлиши мақсадга мувофиқ. Шу 

билан бирга, рақамли иқтисодиётнинг такомиллашувчанлик хусусиятларини 

эътиборга олиб ўзига хос янги ҳодисалар ва технологияларнинг пайдо бўлишини 

эътиборга олган ҳолда, бу кўрсаткичлар тўплами узлуксиз такомиллаштирилиши ва 

кенгайтириб борилиши мақсадга мувофиқ ҳисобланади. 

Айни дамда Ўзбекистонда рақамли иқтисодиётни ривожлантириш билан боғлиқ 

мавжуд ҳолатни баҳолаш методологиясини ишлаб чиқиш учун Жаҳон банкининг 

Ахборотлашган жамиятини ривожлантириш институти билан ҳамкорликда 

тайёрланган дунёнинг турли мамлакатлари учун ишлаб чиқилган рақамли 

иқтисодиётни баҳолаш методологиясидан ҳам ҳар томонлама фойдаланиш алоҳида 

аҳамиятга эга. Методология халқаро ташкилотлар (ИҲТТ, Халқаро электр алоқа 

иттифоқи (ХЭИ), Жаҳон иқтисодий форуми (ЖИФ) ва бошқалар), жаҳоннинг етакчи 

консалтинг компаниялари, соҳа вакиллари, шунингдек, Жаҳон банки томонидан 

олинган тадқиқотлар натижаларига таяниши зарур. 

Бундай методологияни ишлаб чиқиш йўналиши жорий ҳолатни кенг кўламли 

таҳлил қилишга қаратилиши зарур ва таҳлил натижаларидан кейинги ҳаракат ҳамда 

йўналишлар режасини шакллантиришда фойдаланилиши муҳим ҳисобланади. 

Ўз навбатида, жаҳон амалиётида рақамли иқтисодиётнинг ривожланиш 

даражасини баҳолаш учун жаҳон амалиётида мавжуд бўлган ривожланишни баҳолашга 

ёрдам берувчи кўп сондаги глобал индекслар мавжуд бўлишига қарамасдан, бу 

индекслар мамлакат телекоммуникация инфратузилмасини ривожлантиришдаги 

сўнгги ютуқлар амалиётга қандай татбиқ этилаётганини баҳолай олмаслиги билан бир 

вақтда бу мамлакатнинг илғор инновацион технологиялар деб аталувчи сунъий 

интеллект, блокчейн, буюмлар интернети, квант технологияларни ривожлантиришга 

қўшаётган ҳиссаси қандай эканлигини баҳолашга ҳам имкон бермайди. 

Бундан ташқари, таъкидлаш жоизки, барча индекслар глобаллик хусусиятига эга, 

яъни бу индекслар мамлакатнинг рақамли иқтисодиётни ривожлантиришдаги умумий 

ҳолатини баҳолайди. Шунингдек, барча баҳолаш индексларини ҳисоблаш учун 

маълумотлар бевосита миллий ва халқаро статистик ташкилотлар томонидан тақдим 

этилади ёки ўтказилган миллий тадқиқотлардан олинишини айтиб ўтиш лозим. 

Иқтисодиёт тармоқларини рақамлаштириш даражасини баҳоловчи кўрсаткичлар 

ишлаб чиқилмаган, яъни рақамли технологияларнинг иқтисодиёт ва хизматларнинг 

анъанавий тармоқларига кириб бориши самарасини баҳоловчи индекслар деярли 

яратилмаган. Бугунги кунда AКТнинг банк бизнесига чуқур кириб бораётганлиги, 

fintech компаниялари яқин истиқболда банкларни молия бозорларидан сиқиб 

чиқариши эҳтимоли мавжудлиги тўғрисида турли фикрлар билдирилган. Тиббиёт 

соҳасида AКТ фаол жорий этилмоқда, айнан шу соҳада роботлардан фойдаланиш, 

маслаҳат ва ташҳис қўйиш учун AКТдан самарали фойдаланилаётганлиги тўғрисида 

кўплаб мисоллар келтириш мумкин. Aммо рақамлаштириш даражасини қандай ўлчаш 

ва бу кўрсаткич қай даражада бўлиши мумкин, рақамли технологияларнинг кириб 

бориш даражасини иқтисодиёт тармоқлари бўйича бир-бири билан қандай таққослаш 

мумкинлиги каби саволларга жавоб топишда ҳозирча тўлиқ ечим ишлаб чиқилмаган. 

Материал ва метод. Ҳозирги вақтда маҳаллий ва хорижий адабиётларда рақамли 

иқтисодиёт концепциясининг умумий қабул қилинган таърифи ишлаб чиқилмаган. 

1994 йилда канадалик олим Дон Тапскотт илмий тадқиқотларда биринчи марта 

виртуал иқтисодий тизимни тавсифлаш учун "рақамли иқтисодиёт"  тушунчасидан 

фойдаланди. [11; 42-43-б.]. Орадан бир оз вақт ўтиб 1995 йилда Николас Негропонте 

ўзининг “Being Digital” номли илмий мақоласида “атомлар ўрнига битлардан 

фойдаланиш”га асосланган рақамли иқтисодиёт ва асосида рақамли технологиялар 

турган янги технологик уклад иқтисодиёти сифатида тушунишни таклиф этди [8; 3-4-

б.]. Рақамли иқтисодиётни иқтисодий фанлар нуқтаи назаридан кўриб чиқишда, 

биринчи навбатда, бу инновацияларнинг бозор ўзаро ҳамкорлик иштирокчилари 

фаолиятига таъсири таҳлил объекти ҳисобланади. Х. Вариан ўз тадқиқотларида 

рақамли технологияларни жорий этиш натижасида хўжалик юритувчи субъектлар 

фаолиятидаги маълумотларни тўплаш ва таҳлил қилишни фаол қўллаш, 

индивидуаллаштириш ва мослаштириш, эксперимент ўтказиш ва узлуксиз 

ривожлантириш, шартномалар тузишдаги инновациялар (иқтисодий операцияларнинг 

янги турлари: электрон пуллар, каршеринг ва бошқалар), мувофиқлаштириш ва 

коммуникацияни ўз ичига олган бешта асосий ўзгаришларни қайд этади [1; 7-8-б.]. 

Эълон қилинган илмий нашрларнинг катта қисми бевосита рақамли 

технологияларни жорий этишнинг катта маълумотлар, машинали ўрганиш, буюмлар 

интернети, блокчейн, сунъий интеллект, бутунлай рақамли платформалар кабиларга 

асосланган технологик жиҳатларига бағишланган [5; 5-6-б., 12; 53-55-б., 3; 127-128-б.]. 

Бироқ бу тадқиқотларнинг кўпчилиги аниқ технологияларнинг ишлаш тамойилларини 

таҳлил қилиш йўналишида олиб борилган. Уларнинг рақамли иқтисодиёт моҳиятини 

очиб беришга имкон берувчи ижтимоий-иқтисодий жараёнларга кўрсатиши мумкин 

бўлган таъсирлар тўплами таҳлили эса долзарблигича қолмоқда. 

Рақамли иқтисодиёт фақат технологиялар нуқтаи назаридан кўриб чиқилганда, 

хорижий адабиётларда билдирилган қуйидаги талқинларни умумлаштириш мумкин: 

− ялпи ички маҳсулот ва соф активлар ҳажмини оширадиган компаниялар, 

ресурслар ва хизматлар ҳамда бозорларда амалга ошириладиган виртуал ресурслар ва 

рақамли операциялар мажмуи [10; 97-99 б.]; 

− “хўжалик фаолияти янги хусусиятларга эга бўлган хўжалик юритувчи 

субъектлар, шунингдек, янги тармоқлар ва бозорларнинг пайдо бўлишига имкон 

берувчи сифат жиҳатидан янги бизнес моделлари ва тармоққа боғланган компьютер 

технологиялари комбинацияси” [7; 429-431-б.]; 

− рақамли платформада бир нечта фойдаланувчилар гуруҳининг ҳаракатчанлиги 

ва ўзаро таъсири билан тавсифланадиган иқтисодиёт, бу бир томондан ижобий ёки 

салбий ташқи таъсирларнинг шаклланишига олиб келса, бошқа томондан маълумотлар 

қиймат манбаи сифатига эга [9]. 

Халқаро амалиётда “рақамли иқтисодиёт” тушунчасининг мавжуд бўлган 

таърифларини таҳлил қилиш, рақамли иқтисодиётнинг мувофиқлаштирилган ва 

умумлаштирилган қатъий бир таърифи мавжуд эмас деган хулосага олиб келади. 

Жумладан, халқаро манбаларда рақамли иқтисодиёт тарифини аниқлашдаги 

ёндашувларда технология ва инновацион технологиялар усулларини ўзгартириш 

йўналишларига эътибор қаратилган. Шу билан бирга, барча ёндашувларда навбатдаги 

технологик тартибга ўтишнинг асоси AКТ (биринчи навбатда Интернет), рақамли 

тизимнинг энг муҳим элементлари билим алмашинуви ва бунга имкон берувчи 

технологиялар; бу алмашувда иштирок эта оладиган ҳамда уни бошқариш қобилиятига 

эга инсонлар эканлиги таъкидланади [2]. 

Демак, “рақамли иқтисодиёт” таърифини аниқлашдаги асосий мураккаблик 

унинг таркибидаги чексиз сондаги элементлардан ташкил топиши мумкинлиги билан 

боғлиқ. “Рақамли иқтисодиёт” моҳиятининг тоифалаштирилган мазмунини таҳлил 

қилиш уларда қуйидаги ёндашувлар мавжудлигини аниқлашга имкон беради: 

- инсон фаолиятининг барча соҳаларида ахборотни тўплаш, сақлаш, ишлов 

бериш, қайта шакллантириш ва узатиш жараёнларига рақамли технологиялар тўлиқ 

ҳамда фаол жорий этилган ва амалий жиҳатдан доимий қўлланиладиган иқтисодиёт 

туридир [2]; 

- рақамли технология ва тармоқларидан реал вақт тартибида фойдаланишга 

асосланган ижтимоий-иқтисодий ва ташкилий-техник муносабатлар тизимидир [6; 112-

114-б.]; 

- миллий иқтисодиётнинг виртуал муҳитда рақамли маҳсулот ва хизматлар 

ишлаб чиқариш ва савдоси билан шуғулланувчи тармоғидир [4; 26-27-б.]; 

- тузилиши ўзаро боғлиқ элементлар билан ифодаланадиган асосий йўналиши 

реал иқтисодиётга тўлдирувчи сифатида барқарор иқтисодий ривожланишни 

таъминлайдиган мураккаб ташкилий-техник тизимдир [2; 4; 28-29-б.]. 

Шу билан бир вақтда, бу ривожланишни тушуниш, таҳлил ва талқин қилишдаги 

назарий ёндашувларга бағишланган кейинги тадқиқот ва ишланмаларда рақамли 

иқтисодиётга берилган тушунча ва таърифлар бир-биридан  фарқ қилади. 

Юқорида таъкидланган фикрлар рақамли иқтисодиёт ўзида мақсади рақамли 

(виртуал) маҳсулот ва хизматларни ишлаб чиқаришдан иборат бўлган шунчаки 

иқтисодий фаолият эмас деган хулосага келишга имкон беради. Демак, рақамли 

иқтисодиётни қуйидагича изоҳлаш мумкин - рақамли жараёнларга интеграция 

қилинган истеъмолчининг индивидуал талабларини тўлиқ қондирилиши ҳисобига 

ижтимоий-иқтисодий кўрсаткичларининг ўсиши таъминланадиган иқтисодиётдир; 

рақамли экотизимларни яратиш учун бозорларда ахборот тармоқларидан фойдаланган 

ҳолда инновацион ҳамкорликни ривожлантирилишидир; маҳсулот ва хизматларни 

рақамли ечимлар асосида технологик такомиллаштирилишидир; иқтисодий 

самарадорликка эришиш мақсадида бизнес жараёнлари ва компанияни бошқаришнинг 

ташкилий шаклларини рақамли қайта тузилмалаштирилишидир. Энг муҳим бўлган 

жиҳат шуки, умумий ҳолда “нима” рақамлаштирилади деган саволга иқтисодий 

тафаккур нуқтаи назаридан жавоб бериш зарур.  

Мамлакатда рақамли иқтисодиётни яратишнинг асоси бўлган рақамлаштириш 

жараёнлари ҳудудларни ижтимоий-иқтисодий ривожлантиришнинг асосий омилига 

айланиши зарур. Рақамлаштириш даражасининг ҳолати ва салоҳиятини баҳолаш 

макродаражада (мамлакатни рақамлаштириш), мезодаражада (вилоят), 

субмезодаражада (шаҳар, туман, туман марказлари) кўриб чиқилиши мумкин. 

Тадқиқотда қўйилган масалаларни ечиш учун илмий билишнинг диалектик 

усули, шунингдек, умумий илмий ва махсус тадқиқот усуллари: комплекс таҳлил ва 

синтез, тизимли ёндашув, шунингдек, жадвал ва график воситалар ёрдамида таққослаш 

усулларидан фойдаланилди.  

Натижа. Миллий иқтисодиётни рақамлаштириш жараёнлари кўп қиррали, шу 

билан бирга муҳим аҳамиятга эга масалалар тўплами бўлиб, бу жараёнларни таҳлил 

этиш ва баҳолаш зарурияти кун сайин ортиб боради. Рақамлаштириш аслида ўз 

моҳиятига кўра маълум мақсадларга қаратилгандир. Аммо бундаги ана шу мақсадлар 

турли кўринишда ва моҳиятда бўлади, айниқса иқтисодиётда.  

Бундай мантиқий фикрларимизнинг мавжудлик моҳияти шундаки, 

рақамлаштириш миллий иқтисодиёт даражасида том маънода рақамли иқтисодиётни 

шакллантиришга ва ривожлантиришга қаратилгандир. Бу ерда бирламчи восита 

рақамли технологиялар ҳисобланади. Демак, рақамли иқтисодиётни шакллантириш ва 

ривожлантириш рақамли технологиялар доирасида кечади. Юқорида айтиб ўтилган 

иқтисодиётдаги мақсадлар натижалари турли кўриниш ва моҳиятда бўлишлигини 

рақамли иқтисодиётда кечадиган тўғри ва илмий асосда тушуниш билан боғлаш 

зарурдир.  

Бунинг учун маълум маънодаги уларни баҳолашнинг миқдорий ва ахборот 

таҳлил методологиясини ишлаб чиқиш керак бўлади. Бу масалада бизнинг 

ёндашувимизни ёритиш учун биз томонимиздан ишлаб чиқилган қуйидаги схемадан 

фойдаланишни таклиф этамиз (1-чизма). Рақамли технологиялар ва ахборот 

жараёнлари ҳар қандай иқтисодий ривожланишга қаратилишини инобатга олиб 

методологиямизни ёритишга ўтамиз. Миллий иқтисодиёт иқтисодий ресурслари 

тўплами (мавжудлиги) ҳар қандай иқтисодий жараён ва ижтимоий муносабатлар асоси 

эканлигини инобатга олиб уларни биз меҳнат, табиий, ахборот ва капитал ресурслар 

кўринишида тасаввур этамиз.  

Бу ерда энг муҳим жиҳат шундаки, иқтисодий ресурсларни рақамли 

иқтисодиётни ривожлантириш нуқтаи назаридан фойдаланиш зарурлигини таъкидлаб 

ўтамиз. Шу билан бирга мундай фойдаланиш ижтимоий муносабатлар, иқтисодий 

муносабатлар ва рақамли иқтисодиётни ривожланганлиги ҳолатидан иборат мантиқий 

боғлиқликни таъкидлаб ўтамиз. Шу нуқтаи назардан ижтимоий муносабатларни ўз 

ичига олувчи элементларни ҳисоблаб ўтамиз. 

Булар ижтимоий-маънавий, ижтимоий-ҳуқуқий ҳамда ижтимоий-ийтисодий 

муносабатлардан иборатдир. Иқтисодий муносабатларга эса ташуилий-иқтисодий, 

иқтисодий-ҳуқуқий муносабатлар ва иқтисодий-молиявий муносабатлардан ташкил 

топишини таъкидлаб ўтамиз. 

1-чизма. Миллий иқтисодиётни рақамлаштиришни баҳолашнинг миқдорий ва 

ахборот таҳлили методологияси 

 
Миллий иқтисодиёт иқтисодий ресурслари тўплами (мавжудлиги) ҳар қандай 

иқтисодий жараён ва ижтимоий муносабатлар асоси эканлигини инобатга олиб уларни 

биз меҳнат, табиий, ахборот ва капитал ресурслар кўринишида тасаввур этамиз.  

Ижтимоий ва иқтисодий муносабатларнинг рақамли иқтисодиётда мавжудлиги 

ҳамда ривожланиши шунда кўринадики бу муносабатлар ўз моҳиятига кўра миллий 

иқтисодиёт иқтисодий ресурслари тўпламидан фойдаланиш жараёни кечади. Аммо 

бундай фойдаланиш рақамли иқтисодиётда ўзгача кечади. Бунинг асосий сабаби 

рақамли технологиялар ва ахборот жараёнлари юқоридаги муносабатларга ўзгача 

таъсир этади. 

Бу таъсирни биз қуйидагича ифодалаймиз. Гап шундаки, рақамли технологиялар 

ва ахборот жараёни бевосита рақамли иқисодиёт бўйича келтирилган турли 

тушунчаларга мос равишда таъсир этади. Бу ерда энг муҳим жиҳат шундаки қай 

Табиий 
ресурслар 

Иқтисодий 
ресурслардан 
фойдаланиш 

самарадорлиги 

Иқтисодий ресурслардан РИни 
ривожланганлик нуқтаи 
назаридан фойдаланиш  

Меҳнат 

ресурслари 
Ахборот ресурслари Капитал 

ресурслар  

РИни 
ривожланганлиги 

ва ҳолати 

Иқтисодий 
муносабатлар 

Ижтимоий 
муносабатлар 

Ташкилий-
иқтисодий 

муносабатлар 

 Ижтимоий-
ҳуқуқий 

муносабатлар 

 

Ижтимоий-
маиший 

муносабатлар 

Иқтисодий-ҳуқуқий 

муносабатлар 

Иқтисодий-

молиявий 

муносабатлар 

 

Рақамли технологиялар ва 
ахборот жараёнлари 

Ижтимоий-
иқтисодий 

муносабатлар 

 

“Рақамли иқтисодиёт” 
тушунчасини асослаш 

Рақамли иқтисодиёт 
ривожланганлигини 
баҳолаш мезонлари 

РИни ривожлантириш  
миллий индекслари 

 

РИни ривожлантириш  
халқаро индекслари 

Миллий иқтисодиёт иқтисодий ресурслари тўплами 
(мавжудлиги) 

даражада асосланган тушунча бўлишига қараб рақамли иқтисодиётнинг 

ривожланганлигини баҳолаш мезонлари аниқланади. 

Бу мезонларни ишлаб чиқиш зарурияти эса иқтисодий ресурслардан 

фойдаланиш самарадорлигини белгилаши билан асосланади. Бунга сабаб эса рақамли 

иқтисодиётни ривожлантиришнинг миллий индекслари ва рақамли иқтисодиётни 

ривожлантиришнинг халқаро индекслари мавжудлиги бўлиб, улар турли тамойиллар 

асосида ишлаб чиқилишидир.  

Бу тамойиллар иқтисодий ресурслардан қай даражада самарали фойдаланишини 

белгилашидир. Шу ўринда таъкидлаш жоизки иқтисодий ресурслар турли мамлакат ва 

минтақаларда турлича тақсимланган ва бу ўз навбатида рақамли иқтисодиётни 

ривожлантиришни баҳолаш мезонларини тўғри белгилаш билан боғлиқ масалани 

ўртага қўямиз. 

Муҳокама. Юқорида айтиб ўтилган асосий масала, яъни рақамли иқтисодиёт 

тушунчасини асосланганлиги билан боғлиқ масалага бориб тақалади. Бу ерда шунга 

алоҳида эътибор бериш керакки рақамли иқтисодиётни ривожлантиришнинг миллий 

индекслари ва халқаро индексларини доимо ўзаро боғлиқлик даражасини аниқалаш 

масаласи туради. Бунга сабаб юқорида таъкидлаганимиздек, иқисодий ресурслардан 

фойдаланиш самарадорлигини аниқланишига нисбатан рақамли иқтисодиётни 

ривожлантиришни баҳолаш мезонлари турлича бўлиши билан боғлиқдир.  

Энди, бу биз таклиф этаётган схемадан асосий ахборот жараёни нималардан 

иборат бўлиш зарурлигини ифодалаймиз, чунки миқдорий ва ахборот таҳлил 

методологияси айнан рақамли иқтисодиётда кечадиган жараёнларни ифодалайди. 

Бунга сабаб эса шу схемадаги энг муҳим элемент рақамли технологиялар ва ахборот 

жараёнларидир, бу методология айнин рақамли иқтисодиётни ривожлантириш 

методологияси сифатида қарашга асосланади. Бундан ташқари, миллий иқтисодиётни 

ривожлантириш ҳозирги кунда бевосита рақамли иқтисодиёт шароитида 

кечаётганлигини ифодалайди. 

Бу биз эслатиб ўтган барча жараёнларда миқдорий ўлчашлар бўлишининг 

зарурлиги масаласи туради. Энг муҳими, айнан қандай миқдорлардан фойдаланиш 

зарурлиги масаласини келтириб чиқаради.  

Маълумки, миқдорий баҳолаш адекватлиги унда қатнашаётган маълумотлар 

тизимига чамбарчас боғлиқдир. Шу ўринда таклиф этилаётган схемада миқдорий 

баҳолашни айнан ахборот таҳлили тизимида қатнашаётган маълумотларни 

ёритишнинг зарурияти шундаки, уларга мос равишда жадвал кўринишидаги 

маълумотлар тўпламини яратишни асослаш билан ифодаланади. 

Бундай асослашни биз миллий иқтисодиёт иқтисодий ресурслари тўпламидаги 

(МИИРТ) ахборот ресурслари (АР) ва капитал ресурсларининг (КР) ўрнини кўрсатиш 

орқали миллий иқтисодиётни рақамлаштиришдаги ўринини кўратиш орқали, яъни 

миқдорий ва ахборот таҳлил методологиясидаги ўрнини кўрсатиш орқали эришиш 

мумкинлигини айтмоқчимиз.  

Энг аввало таъкидлаш лозимки, АР ва КР иқтисодий ресурсларидан фойдаланиш 

самрадорлиги ва рақамли иқтисодиётни ривожлантириш нуқтаи нааридан 

фойдаланишдаги ўрнини белгилаш муҳимдир. 

Бу шуни англатадики қай даражада биз рақамли иқтисодиётни (РИ) 

ривожлантиришнинг баҳолаш мезонлари ифодалай олиш заруриятини асослашимизга 

боғлиқ. 

Схемада кўрсатилганидек, бу мезонлар айнан иқтисодий ресурслардан 

фойдаланиш самарадорлигини белгилайди. Шу билан бирга, иқтисодий ресурслардан 

рақамли иқтисодиётни қаноатлантириш нуқтаи назаридан фойдаланиш билан 

боғлиқлиги, энг муҳими бу жараёнларда қандай маълумотлар тўплами иштирок этиши 

кераклигини белгилаш зарур. Бу эса ўз навбатида таклиф этилаётган методологияни 

ишлаш технологиясини аниқлайди. 

Энди биз буни миқдорий баҳолашга асос бўлувчи маълумотлар тўпламини таҳлил 

қилишга ва комплекс баҳолаш учун зарур механизмини шакллантиришга ўтамиз. 

Бунинг учун иқтисодиётни рақамлаштириш назарияси ва амалиётида биринчи 

марта киритилаётган тушунча – “Ахборот ресурслари рақамлаштирилишида уларнинг 

иқтисодий функционаллик индекси”ни (биз томондан киритилмоқда) 

умумметодологик характери ҳамда амалий жиҳатини кўриб чиқиш учун схемаси таклиф 

этилди. 

Ишлаб чиқилган схемада, бу индекснинг асосий мантиқий-узвий боғлиқлик 

даражасини ифодаловчи элементлар келтирилган. “Ахборот ресурслари 

рақамлаштирилишида уларнинг иқтисодий функционаллик индекси” биз томондан 

тизимлашган категория сифатида қаралиб, унда “Ахборотнинг потенциал қиймати”ни 

рўёбга чиқариш масаласининг ечими, бу тизимлаштирилаётган категориянинг негизи 

ҳисобланади. 

Айни пайтда шуни таъкидлаш жоизки, бундай потенциал қийматнинг 

мавжудлиги объективдир; барча муаммо эса, ана шу объективликни рўёбга чиқаришдан 

иборат. Бу мақсадда рақамлаштирилаётган ахборотлар мавқеи ва аҳамияти бошқа 

ахборотлар билан ўзаро боғлиқлиги тўғри ва тескари алоқалар билан ифодаланади. Ўз 

навбатида, бу схемага “Тегишли ахборотдан фойдаланувчилар” элементи киритилиши 

эса, “Рақамлаштирилган ахборот” элементининг ишлашини таъминлайди. 

“Рақамлаштирилмаган ахборот” элементининг киритилиши “Рақамлаштирилган 

ахборот” элементининг доимий мавжуд бўлишини таъминлайди, яъни исталган вақт 

оралиғида ахборотни рақамлаштиришга талаб мавжудлигини ифодалайди. 

Рақамли иқтисодиёт амал қилиниши баробарида “Ахборот ресурслари 

субъектлари (манбалари)” элементининг мавжуд бўлиши (киритилиши) асосланади, 

яъни бу элементнинг фаолияти (“Ахборот ресурслари рақамлаштирилишида уларнинг 

иқтисодий функционаллик индекси” доирасида) рақамли иқтисодиётнинг 

фундаментал асоси ҳисобланган “Ахборотларни айирбошлаш” элементининг мавжуд 

бўлишини тақозо этади. Бундай айирбошлаш “Ахборотларнинг фойдалилиги” элементи 

билан боғланади; айни пайтда, ахборотларни айирбошлаш рақамли иқтисодиёт ҳар 

қандай субъектининг бош мақсади ҳисобланади, шу билан бирга, бундай айирбошлаш 

натижасида ахборотларнинг фойдалилигини баҳолашга имкон яратилади, яъни 

фойдалилик рақамлаштирилган ахборот билан тўғри алоқада, рақамлаштирилмаган 

ахборот билан билан тескари алоқада бўлиши назарда тутилади. 

Хулоса. Юқорида олиб борилган таҳлил ва фикрлар асосида шундай хулоса 

қилиш мумкинки, бугунги кунда турли халқаро композит индекслар ёрдамида рақамли 

иқтисодиётнинг ривожланиш даражасини баҳолаш учун етарлича кенг аппарат 

шакллантирилган. Шу билан бирга, рақамли иқтисодиёт ривожланишини баҳолашнинг 

халқаро усуллари ҳам камчиликлардан ҳоли эмас, улар асосан АКТ инфратузилмаси ва 

аҳолининг интернет тармоғига жалб этилганлик даражасини баҳолашни қамраб олади. 

Шу муносабат билан Ўзбекистон Республикасида рақамлаштириш жараёнининг 

муаммоли соҳаларини аниқлаш, мавжуд муаммоларни бартараф этиш ва шу билан 

турли глобал рақамли рейтинглардаги ўрнини яхшилаш имконини берувчи рақамли 

иқтисодиётни ривожланиш индексини ишлаб чиқиш зарурати мавжуд. 

Мамлакатларда рақамли иқтисодиёт ривожлантирилишини баҳоловчи халқаро 

индексларнинг камчиликлари қаторига ҳар бир давлатнинг ўзига хос хусусиятларини 

эътиборга олинмаслиги, мамлакат кўрсаткичларини халқаро индексларнинг ҳисоблаш 

талабларига мослаштириш амалга оширилишини киритиш мумкин. Мавжуд усуллар, 

бизнинг фикримизча, мамлакатда рақамли иқтисодиётнинг ривожланиш даражасини 

ҳар томонлама баҳолашга имкон бермайди. Кўриб чиқилган усуллар умумий ҳолда 

асосан рақамли ривожланишнинг техник жиҳатларини баҳолаб, рақамли 

иқтисодиётнинг технологик жиҳатдан ривожланиши, АКТ инфратузилмаси ва 

аҳолининг тайёргарлиги даражасини аниқлайди. Аммо рақамли иқтисодиёт 

жамиятнинг ижтимоий-иқтисодий институтларини микро ва макро даражада 

трансформацияси жараёни билан боғлиқ бўлган мураккаб ҳодиса ҳисобланади. Хулоса 

қилиб айтганда, рақамли иқтисодиётни бир вақтни ўзида турли даражаларда кенг 

кўламли таҳлил қилиш имконини берувчи кўплаб кўрсаткичлар асосида баҳолаш зарур. 

Инновацияларсиз рақамлаштиришни тўлиқ амалга ошириб бўлмагани каби 

рақамалаштиришсиз ҳам замонавий иқтисодиётни инновацион ривожлантиришни 

амалга ошириб бўлмайди. Демак, иқтисодиётнинг рақамлашувига инновацион 

иқтисодиётнинг ривожланиш даражасини белгилаб берувчи асосий омил сифатида 

қараш зарур. Бу эса иқтисодий тизимларнинг рақамли ва инновацион ривожланиш 

даражасини баҳолашнинг услубий жиҳатларини комплекс тадқиқ этиш мақсадга 

мувофиқлигини белгилаб беради. Кейинги навбатда рақамлаштириш ва инновацион 

ривожланишни баҳолаш учун тавсия этилган кўрсаткичларни батафсил ўрганиш, 

шунингдек, ташкилий баҳолаш тартиб-қоидаларини такомиллаштириш йўналишида 

тадқиқотлар олиб бориш долзарблилик касб этади.  

